Fræðslunefnd Hveragerðisbæjar
Fundur  haldinn í fundarsal bæjarins, Sunnumörk, 19. janúar 2009 kl. 17:00.

Mættir voru undirritaðir: Birkir Sveinsson, Ellen Ýr Aðalsteinsdóttir, Guðrún Hafsteinsdóttir, Sigurður Einarsson, Guðjón Sigurðsson, Dagbjört Helga Guðmundsdóttir, Anna Björg Níelsdóttir, Ingibjörg Sigmundsdóttir í forföllum Hönnu Guðrúnar Kristinsdóttur, Helga G. Guðjónsdóttir sem ritaði fundargerð. Gestur fundarins Ragnhildur Hjartardóttir fráfarandi formaður skólanefndar.

Ragnhildur Hjartardóttir þakkaði því fólki sem var með henni í skólanefnd fyrir gott samstarf og bauð nefndarmönnum upp á köku með kaffinu. Vék síðan af fundi.
Skólastjóri bauð fólk velkomið og stýrði kosningu í embætti.

1. Kosning formanns, varaformanns og ritara
Skólastjóri stýrði kosningu formanns, varaformanns og ritara fræðslunefndar.
Formaður er Birkir Sveinsson, varaformaður er Dagbjört Guðmundsdóttir og ritari er Guðrún Hafsteinsdóttir.
Formaður tók við stjórn fundarins og kallaði eftir athugasemdum við fundarboð. Engar athugasemdir voru gerðar. Framvegis verður boðað til fundar með netpósti. Fundarstaður er í Sunnumörk.
2. Erindisbréf fræðslunefndar

Formaður fór yfir og gerði grein fyrir erindisbréfi fræðslunefndar. Gerð var athugasemd vegna orðalags 2. gr. erindisbréfs nefndarinnar. 

3. Skýrsla skólastjóra

Skólastarfið á aðventunni var líflegt og hefðbundið. Dagskrá desembermánaðar var aðgengileg á heimasíðu skólans og samanstóð hún af gangasöng, jóla opnu húsi, skreytingardegi, íþróttakeppni, heimsóknum, ná í jólatré, föndri, friðargöngu, kertadegi og litlu-jólum.
Skólastarfið fór vel af stað eftir jólafrí og er undirbúningur vorannar í fullum gangi.

Breytingar urðu við áramót í starfsmannahópnum. Sigríður Sigurðardóttir er komin aftur til starfa eftir fæðingarorlof. Kolbrún Vilhjálmsdóttir er farin í fæðingarorlof, Þorbjörg Jónsdóttir  og Stefán Þórhallsson sömuleiðis.

Í afleysingar fram til vors hafa verið ráðnar þær Sigurbjörg Hafsteinsdóttir sem umsjónarkennari í 2. bekk og Kristín Arna Hauksdóttir sem umsjónarkennari í 6. bekk.

Verið er að vinna úr svörum foreldrakönnunar sem send var út í lok nóvember. Þessi könnun er hluti af sjálfsmati skólans.  Annar þáttur í sjálfsmatinu er leiðsagnarmat sem nú er notað í fyrsta sinn við skólann og er hluti af undirbúningi fyrir foreldradag skólans sem verður þann 27. janúar næstkomandi. Leiðsagnarmatið er eining í Mentor sem gefur aukna möguleika á samstarfi nemenda, foreldra og skóla við markmiðssetningu og mat á stöðu og líðan nemenda. Markmiðið er að gera upplýsingagjöf á foreldradögum markvissari og gagnkvæmari. Kennarar meta nemendur og nemendur meta sig sjálfir með aðstoð foreldra í hverri námsgrein út frá þremur þáttum: Virkni, vinnubrögðum og námsstöðu. Nemendur hafa einnig möguleika á því að skrá umsagnir um einstakar greinar. Þeir eru eindregið hvattir til þess að gefa sér tíma til þess að skrá þar t.d. líðan í tímum, styrkleika sína í greininni og hvort námsefnið veki  hjá þeim áhuga. Að auki eru nemendur beðnir að skrá styrkleika sína og veikleika, markmið og svara nokkrum spurningum.

Dagana 14. – 16. janúar fóru nemendur 9. bekkja ásamt umsjónarkennurum að Laugum í Sælingsdal  og dvöldu þar við nám  og leik í ungmenna- og tómstundabúðum Ungmennafélags Íslands.

Áður en jólafríið hófst lauk skólastjóri við að fara yfir rekstur skólans með tilliti til sparnaðar samkvæmt ósk bæjarstjórnar. Fjárhagsáætlun Hveragerðisbæjar fyrir næsta starfsár liggur fyrir og  er ljóst að hagræða þarf í rekstri og spara á öllum sviðum.
Samræmd próf  2008 hjá 4. og 7. bekk fóru fram í október og bárust  í hús rétt fyrir jólaleyfi. Árangur nemenda er góður. Þeir voru yfir meðaltali  á Suðurlandi  og landið allt í báðum greinum í 7. bekk og á meðaltali í íslensku í 4. bekk en yfir meðaltali bæði á Suðurlandi og landið allt í 4. bekk.
Tuttugu nemendur úr 9. og 10. bekkjum tóku próf í framhaldsskólaáföngum í dönsku, ensku og stærðfræði í desember og náðu allir prófunum langflestri með mjög góðar einkunnir.
Umhverfisverkefni skólans, Grænfáninn, er unnið samkvæmt áætlun. Hópurinn hefur  ákveðið að hefja vinnuna á flokkun pappírs og ferna. Í kennslustofur, skrifstofu og víðar um skólann hafa verið settir kassar, grænn undir pappír og gulur undir mjólkurfernur. Nemendur hafa síðan það verkefni að tæma úr kössunum í þar til gerða gáma á skólalóðinni.

Verið er að endurskoða vinnureglur áfallaráðs skólans og þegar þær eru tilbúnar verða þær settar inn á heimasíðu skólans.

Orðið gefið laust um skýrslu skólastjóra.
Umræða fór fram um notkun á Mentor.is í tengslum við leiðsagnarmatið.

Formaður bar fram ósk um að taka fyrir næst lið 6 á dagskránni og var það samþykkt.

6. Niðurstöður samræmdra prófa í 4. og 7. bekk 2008

Árangur nemenda er góður. Þeir voru yfir meðaltali  á Suðurlandi  og landið allt í báðum greinum í 7. bekk og á meðaltali í íslensku í 4. bekk en yfir meðaltali bæði á Suðurlandi og landið allt í 4. bekk. Nefndin fagnar góðum niðurstöðum. Umræða varð nokkur um samræmd próf almennt.
4. Reglur um Frístundaskólann/Skólasel

Formaður fór yfir reglur um skólavistun í Hveragerði. Fræðslunefnd samþykkir reglurnar fyrir sitt leyti.
5. Erindi til nefndarinnar
Frá Sambandi íslenskra sveitarfélaga bréf frá því í október þar sem sagt er frá skilgreiningu grunnþjónustu á sviði fræðslumála og leiðbeiningar til sveitarfélaga um forgangsröðun útgjalda á sviði fræðslumála.
Nefndin telur nauðsynlegt að fylgjast vel með að grunnþjónusta sé veitt og standa vörð um skólastarfið.
Fleira ekki gert og fundi slitið kl. 18:14. 

Fundargerð lesin upp og samþykkt.

